
Methodoleg yr arolwg plant 

Cynhelir arolwg cyfrinachol o blant ar ddechrau pob arolygiad ac adolygiad o 
gynnydd. Cynigir holiadur i bob plentyn sydd yn y sefydliad ar ddiwrnod yr 
arolwg i’w lenwi ei hun. Mae’r holiadur yn cynnwys cwestiynau strwythuredig 
sy’n ymdrin â ‘thaith’ y carcharor, o dderbyn i ryddhau, ynghyd â chwestiynau 
demograffig a chefndir sy’n ein galluogi i gymharu ymatebion o wahanol is-
grwpiau (os bydd y niferoedd yn caniatáu). Mae rhywfaint o gwestiynau agored 
hefyd sy’n rhoi cyfle i blant fynegi yn eu geiriau eu hunain yr hyn sydd fwyaf 
cadarnhaol a negyddol am y ganolfan. 

Defnyddir canlyniadau’r arolwg mewn arolygiadau ac adolygiadau o gynnydd, 
lle cânt eu triongli yn ôl arsylwadau’r arolygwyr, trafodaethau gyda’r plant a’r 
staff a’r dogfennau a gaiff eu cadw yn y sefydliad. Mae rhagor o fanylion ar gael 
yn adroddiad yr arolygiad.  

Mae’r holiadur presennol wedi bod yn cael ei ddefnyddio ers mis Hydref 2018 
(diwygiwyd ym mis Ebrill 2023) ac mae’n cael ei ddefnyddio i gefnogi 
arolygiadau o’r Canolfannau Hyfforddi Diogel (STC) a Sefydliadau Troseddwyr 
Ifanc sy’n cadw plant, yn ogystal ag adolygiadau o gynnydd Sefydliadau 
Troseddwyr Ifanc. Datblygwyd yr holiadur mewn ymgynghoriad ag Arolygiaeth 
Carchardai Ei Fawrhydi ac arolygwyr Ofsted. Profwyd cwestiynau drafft gyda 
phlant yn y ddau fath o sefydliad ac roedd eu mewnbwn a’u hadborth yn 
amhrisiadwy o ran gwella perthnasedd a hygyrchedd y cwestiynau. 

Dosbarthu a chasglu holiaduron 

Roedd ymchwilwyr Arolygiaeth Carchardai EF wedi dosbarthu a chasglu’r 
holiaduron yn bersonol. Er mwyn i’r plant allu rhoi eu caniatâd gwybodus i 
gymryd rhan, esboniwyd pwrpas yr arolwg a’r arolygiad.  

Rhoddwyd gwybod i’r plant bod cymryd rhan yn yr arolwg yn wirfoddol. 
Esboniwyd hefyd, er nad oedd angen iddynt roi eu henwau ar yr holiadur, y 
gellid adnabod ymatebwyr unigol drwy system rhifo sydd ond ar gael i’r tîm 
arolygu. Roedd hyn er mwyn mynd ar drywydd unrhyw bryderon diogelu ac 
amddiffyn plant (gweler yr adran isod am ragor o wybodaeth).   

Cafodd y plant a gytunodd i gymryd rhan yn yr arolwg amlen a oedd yn gallu 
cael ei selio i gadw’r holiadur ar ôl iddyn nhw ei lenwi, a chawsant wybod pryd y 
byddai’r ymchwilwyr yn dychwelyd i’w gasglu. 

Amddiffyn a diogelu plant 

Gwiriwyd yr holl holiaduron a lenwyd gan ymchwilwyr ar gyfer materion 
amddiffyn a diogelu plant posibl ar ddiwrnod yr arolwg. Dilynwyd unrhyw 
bryderon gan arolygwyr a’u trosglwyddo i staff y sefydliad os oedd angen.  
 
 
 
 
 



Arolwg plant, canlyniadau a dadansoddiadau, STIEF y Parc, Hydref 2023 

Ymatebion i’r arolwg 

Adeg yr arolwg ar 9 Hydref 2023, y boblogaeth yn STIEF y Parc oedd 27. Gan 
ddefnyddio’r dull a ddisgrifiwyd uchod, dosbarthwyd holiaduron i 23 o blant, ni 
chafodd holiaduron eu dosbarthu i ddau berson ifanc a oedd yn y llys a dau 
berson ifanc y tybiwyd nad oedd yn briodol cynnig holiaduron iddynt. Cafodd 
cyfanswm o 17 o holiaduron eu llenwi, sy'n gyfradd ymateb o 74%. Gwrthododd 
pum person ifanc gymryd rhan yn yr arolwg ac ni ddychwelwyd un holiadur.  

 

Mae’r adroddiad llawn ar gael ar ein gwefan yn: 
https://www.justiceinspectorates.gov.uk/hmiprisons/inspections/ 

Canlyniadau a dadansoddiadau’r arolwg plant 

Ar y tudalennau canlynol rydym yn cyflwyno holl ganlyniadau’r arolwg, a ddilynir 
gan nifer o ddadansoddiadau cymharol ar gyfer STIEF y Parc. Ar gyfer y 
dadansoddiadau cymharol, lle bo’n berthnasol, ail-luniwyd pob cwestiwn gan 
ddefnyddio’r prawf Chi-sgwâr (neu brawf union Fisher os oes llai na phum 
cyfrifiad disgwyliedig mewn cell) i fformat ‘ie/na’ deuaidd a chymharwyd yr 
ymatebion cadarnhaol. Mae ymatebion coll wedi cael eu heithrio o’r holl 
ddadansoddiadau, ac mae ymatebion gan is-grŵp o’r sampl wedi cael eu 
cofnodi ar gyfer rhai cwestiynau (fel mae’r data’n dangos). 

Ymatebion gan STIEF y Parc 2023 o’u cymharu ag ymatebion 
arolygon eraill Arolygiaeth Carchardai EF 
Gwneir y dadansoddiadau hyn ar ddata crynodol o holl gwestiynau’r arolwg. Gan ein bod 
wedi bod yn defnyddio fersiwn diwygiedig o’r holiadur ers mis Ebrill 2023, nid oes 
gennym ddata cymharol llawn ar gyfer pob cwestiwn eto. 

 
• Ymatebion arolwg STIEF y Parc yn 2023 o’u cymharu ag ymatebion arolwg 

gan Sefydliadau Troseddwyr Ifanc eraill ers mis Awst 2022. 
• Ymatebion arolwg gan STIEF y Parc yn 2023 o’u cymharu ag ymatebion 

arolwg gan yr holl sefydliadau eraill sy'n dal plant. Cafodd yr arolygon 
cymharol eu cynnal mewn dwy STC ac arolygwyd pum Sefydliad 
Troseddwyr Ifanc ers mis Awst 2022. 

• Ymatebion arolwg gan STIEF y Parc yn 2023 o’u cymharu ag ymatebion 
arolwg STIEF y Parc yn 2022.  

 
Sylwch mai dim ond os oes o leiaf 10 ymateb ym mhob grŵp cymharu y 
byddwn yn cynnal dadansoddiad cymaryddion o fewn y carchar.  

Yn y dadansoddiadau cymharol, dangosir gwahaniaethau ystadegol 
arwyddocaol drwy ddefnyddio graddliwio. Mae’r trothwy tebygolrwydd (h.y. 
gwerth-p) wedi’i osod ar 0.01 sy’n golygu bod tebygolrwydd o 1% mai hap a 
damwain sy’n gyfrifol am y gwahaniaeth ystadegol arwyddocaol rhwng y ddau 
grŵp. Defnyddir y lliw gwyrdd i ddangos canlyniadau sy’n llawer mwy 
cadarnhaol, a defnyddir y lliw glas i ddangos canlyniadau sy’n llawer mwy 
negyddol. Defnyddiwyd lliw oren i ddangos gwahaniaeth ystadegol arwyddocaol 
o ran demograffeg neu fanylion cefndir eraill. Os nad oes unrhyw liw, nid yw’r 
gwahaniaeth rhwng y ddau ganlyniad yn arwyddocaol o safbwynt ystadegol, ac 
efallai ei fod wedi digwydd drwy hap a damwain. Mae’r lliw llwyd yn dangos nad 
oes data cymharol dilys ar gael ar gyfer y cwestiwn hwnnw. 

Mae cwestiynau wedi’u hidlo yn cael eu mewnoli ac yn cael eu rhagflaenu gan 
esboniad mewn italig o sut mae’r hidlydd wedi cael ei ddefnyddio. Yn y 
dadansoddiadau cymharol, mae canrannau ar gyfer cwestiynau wedi’u hidlo yn 
cyfeirio at nifer yr ymatebwyr sydd wedi’u hidlo i’r cwestiwn hwnnw. Ar gyfer pob 
cwestiwn arall, mae canrannau’n cyfeirio at gyfanswm yr ymatebion dilys i’r 
cwestiwn.  

